
Аннотацэ. Адыгэбзэм щыIэцIэ псалъэ къэхъукIэ нэхъыбэрэ узрихьэлIэхэм щыщщ 
псалъэзэхыхьэ къэхъукIэр. ЩIэныгъэлIхэм зэрыхуагъэфащэмкIэ абы и тхыдэр абхъаз-
адыгэ бзэ гупыр зэгъусэу щыпсэуа зэманым къыщожьэ. Апхуэдэ псалъэщIхэм щыIэцIэрэ 
лэжьыгъэцIэрэ зэхыхьэ къэхъукIэр нэхъыбэу хыболъагъуэ, ЩыIэцIитI зэхыхьэу къэхъу 
цIэхэм, щыIэцIэрэ плъыфэцIэрэ зэхыхьэу къэхъу псалъэщIхэми я бжыгъэри мащIэкъым. 
ПсалъэпкъитIым зэзыпх -ры- я кум дэту зэхыхьэурэ щыIэцIэ куэд къагъэхъу. Апхуэдэу 
зэзыпх –ры-р щыIэцIэмрэ лэжьыгъэцIэмрэ, е лэжьыгъэцIэ псалъэпкъитIым, е щIыIэцIэ 
псалъэпкъитIым я кум дэувэурэ псалъэщIэ куэд къагъэщI. ГъэпсыкIэ зэхэлъ зиIэ а цIэхэм 
макъзэблэхъу зэмыщхь куэд адыгэбзэм къыщагъэхъу. Мы лэжьыгъэм и мурадыр апхуэ-
дэ щыIэцIэ псалъэзэхыхьэкIэ къэхъуахэм щекIуэкI аблаут лIэужьыгъуэхэмрэ, ахэм я 
къэхъукIэмрэ, абыхэм адыгэбзэм щагъэзащIэ къалэн нэхъыщхьэхэмрэ дыщытепсэлъы-
хьынырщ. Ди лэжьыгъэм къызэрыщытхутамкIэ, зи гугъу тщIы псалъэзэхыхьэкIэ къэхъуа 
щыIэцIэхэр псалъэпкъитIым я гъунапкъэм щекIуэкI аблаут лIэужьыгъуэхэм елъытауэ гуп 
зыбжанэу бгуэш хъунущ: псалъэ зэхыхьэхэм я лъабжьэ кIэухыр хъума хъуауэ; псалъэ зэ-
хыхьэхэм я япэ Iыхьэм и лъабжьэ кIэухыр а макъзешэм хуэкIуауэ; псалъэ зэхыхьэхэм я 
кум макъзешэ ы къыдэхъуэу; псалъэ зэхыхьэ IыхьитIым я лъабжьэр ы макъзешэкIэ иухрэ 
и иужь итым и кIэухыр пыкIуэдыкIыу; псалъэ зэхыхьэм и етIуанэ Iыхьэм макъзешэ пы-
мыту къакIуэу; щыIэцIэрэ лэжьыгъэцIэрэ щызэхыхьэкIэ япэ Iыхьэр пычыгъуэзакъуэрэ 
кIэух макъзешэ ы-р къызэтенэу; псалъэ зэхыхьэхэм я кум зэпызыщIэ –ры- къыдэхъуэу. 

Къэхутэныгъэхэм къызэрагъэлъэгъуамкIэ, дызыкIэлъыплъ гъэпсыкIэ зэхэлъ 
зиIэ щыIэцIэ гупым макъзэблэхъу лIэужьыгъуэ зыбжанэ щокIуэкIыр. Бзэм зэрызиу-
жьым и щыхьэту, абыхэми зэхъуэкIыныгъэ куэд ягъуэт. Псалъэпкъ зэхыхьэхэр бзэм 
и фонетикэм и жыпхъэм къызэрезэгъкIэ ирегъэувэр.

Зэрыгъуазэ псалъэхэр: псалъэзэхыхьэ, адыгэбзэ, макъзэблэхъу лIэужьыгъуэ, 
щыIэцIэ, плъыфэцIэ, зэпызыщIэ Iыхьэ

Annotation. The purpose of the study is to identify ablaut alternations that occur at 
the junction of emerging nominal stems. A comprehensive analysis of the word-formation 
and morphonological capabilities of these models in the Kabardian-Circassian language 
is considered one of the pressing problems. The scientifi c novelty of this study lies in the 
identifi cation of all morphonological, lexical and distributional possibilities in nominal 
composition. The work uses methods of synchronous, distributional and contextual 
analysis. Compounding is considered one of the ancient methods of nominal word 
production in the Abkhaz-Adyghe languages. In this case, the stems of a noun and a verb 
are most often formed. The combination of a noun with a noun or a noun with an adjective 
also forms a large number of complex nominal stems. Various ways of forming complex 
models in the name system are accompanied by the emergence of diff erent types of ablaut 
alternations. The alternations that arise depend on the vocalization of the combining root 
morphemes. According to this criterion, they can be divided into several groups: complex 
names, where the root morpheme of both components is preserved; complex models 
where the vocalization of the fi rst component e turns into a; addition, where there is a 
vowel ы at the junction of the folding stems; addition, where the vowel of the root of 
the second component disappears, while the vowel of the fi rst component is preserved; 
addition, where the fi rst component is a monosyllabic noun with vowel ы, and the second 
component is a preverb verb without vowel; complex names with the connecting element
-ры-. Research has shown that in noun word formation, compounding is the most common 
method. It should be noted that in connection with the development of language, the 
models under consideration undergo many changes. Ablautic alternations that occur at the 
junction of emerging stems depend on the phonological structure of the combining root 
morphemes.

Keywords: composition, Kabardian-Circassian language, ablaut alternations, noun, 
adjective, connecting element

Аннотация. Целью исследования является выявление аблаутных чередований, 
происходящих на стыке складывающихся именных основ. Комплексный анализ 
словообразовательных и морфонологических возможностей указанных моделей 
в кабардино-черкесском языке считается одной из актуальных проблем. Научная 
новизна данного исследования заключается в выявлении всех морфонологических, 
лексических и дистрибутивных возможностей в именном словосложении. В работе 
использованы методы синхронного, дистрибутивного и контекстуального анализа. 
Словосложение считается одним из древних способов именного словопроизводства 
в абхазско-адыгских языках. При этом складываются чаще всего основы существи-
тельного и глагола. Сочетанием существительного с существительным или суще-
ствительного с прилагательным образуется также большое количество сложных 
именных основ. Разнообразные способы образования сложных моделей в систе-
ме имени сопровождается возникновением разных типов аблаутных чередований. 
Возникающие чередования зависят от огласовки сочетающихся корневых морфем.

По этому критерию их можно разбить на несколько групп: сложные имена, где кор-
невая морфема обоих компонентов сохраняется; сложные модели, где огласовка 
первого компонента э переходит в а; сложения, где наличествует гласный ы на сты-
ке складывающихся основ; сложения, где огласовка корня второго компонента исче-
зает, а огласовка первого компонента при этом сохраняется; сложения, где первым 
компонентом выступает односложное существительное с огласовкой ы, а вторым 
компонентом превербный глагол без огласовки; сложные имена с соединительным 
элементом –ры-. 

Исследования показали, что в именном словообразовании словосложение яв-
ляется наиболее распространенным способом. Следует отметить, что в связи с 
развитием языка рассматриваемые модели претерпевают множество изменений. 
Аблаутные чередования, возникающие на стыке складывающихся основ, зависят от 
фонологической структуры сочетающихся корневых морфем.

Ключевые слова: словосложение, кабардино-черкесский язык, аблаутные чере-
дования, существительное, прилагательное, соединительный элемент

ЩыIэцIэ псалъэщIым псалъэзэхыхьэ къэхъухэмкIэм увыпIэшхуэ щеубыд. 
Псалъэзэхыхьэ щыIэцIэ къэхъукIэр Къумахуэм М.I. къызэрилъытэмкIэ, зи 
тхыдэр нэхъ жыжьэ дыдэ кIуэ псалъэ къэхъукIэхэм ящыщщ. ПсалъэзэхыхьэкIэ 
къэхъу щыIэцIэхэм я лъабжьэ кIэухым макъзэблэхъу зэмыщхь зыбжанэ щокIуэкI. 
Ар къызыхэкIыр псалъэ зэпхахэр псалъэзэхыхьэ хъуныр зэпымыууэ екIуэкI 
Iуэхугъуэу зэрыщытырщ. Псалъэзэхыхьэхэм къыщыхъу аблаутхэм елъытауэ ахэр 
гуп-гупу бгуэш хъунущ:

1) Псалъэзэхыхьэхэм я лъабжьэ кIэухыр хъума хъуауэ.
2) Псалъэзэхыхьэхэм я япэ Iыхьэм и лъабжьэ кIэухыр а макъзешэм хуэкIуауэ.
3) Псалъэзэхыхьэхэм я кум макъзешэ ы къыдэхъуэу.
4) Псалъэзэхыхьэ IыхьитIми я лъабжьэр ы макъзешэкIэ иухрэ и ужь итым и 

кIэухыр пыкIуэдыкIыу.
5) Псалъэзэхыхьэм и етIуанэ Iыхьэм макъзешэ пымыту къакIуэу.
6) ЩыIэцIэрэ лэжьыгъэцIэрэ псалъэзэхыхьэм япэ Iыхьэр пычыгъуэзакъуэ 

щыIэцIэрэ кIэух макъзешэ ы- р къызэтенэу
7) Псалъэзэхыхьэхэм я кум зэпызыщIэ -ры- къыдэхъуэу.
1. Псалъэзэхыхьэхэм я лъабжьэ кIэухыр хъумауэ къакIуэ псалъэщIхэм я 

бжыгъэр псом нэхърэ нэхъыбэ мэхъу. Апхуэдэ псалъэкъэхъукIэкIэ щыIэцIэрэ 
лъабжьэпэ зи гъусэ лэжьыгъэцIэрэ зэхыхьэу бзэм псалъэ куэд къыхохъукI. 
Щапхъэ: шхыIэн-щIэ-бзэ (шхыIэныр зыкIуэцIылъыр), дамэ-те-лъ (дзэм 
къулыкъу щызыщIэ цIыхухэм я дамитIым тралъхьэ дамыгъэ). Япэ иту унэм 
къыщIыхьар, бжэным ещхьу и нэр къихуу, афицар ныбаджэ гуэрт, джэдыгу 
кIагуэ щыгъыу, дамэтелъ телъу, лъэдакъэ лъагэ хъужауэ къатыр фIыцIитI 
щыгъыу, маузер кIэрахъуитIи гуэлъу, щIопщ быдэфIи иIыгъыу (КIыщокъуэ 
2005: 28). Апхуэдэ дыдэщ щыIэцIэ псалъэпкъитI щызэхыхьэм дежи. Щапхъэ: 
бжэн-лъакъуэ (гъэ къэс дыгъапIэхэм къыщыкI удз гъэгъа гъуэжьыфэ), нартыху-
щхьэц (щхьэцым хуэдэу бапхъэу нартыху сэмбым дищIэр), пхъэ-Iэбжьанэ 
(мажьэ теплъэу хьэсэ ирагъэкъабзэу, ирагъэщабэу, зыгуэрхэр иризэхуатхъусу 
мэкъумэш лэжьыгъэхэм къыщагъэсэбэп Iэмэпсымэ), н.къ. Хэти и хадэр 
белкIэ къитIт, пхъэIэбжьанэкIэ игъэщабэти, щIым зыгуэр зэрыхилъхьэным 
щIэкъурт (Гъуэщокъуэ 1973: 56). 

2. Псалъэзэхыхьэхэм я япэ Iыхьэм и лъабжьэ кIэухыр а макъзешэм хуэкIуауи 
куэдрэ урохьэлIэ, езыр сыт хуэдэ макъзешэкIэ иухыу щытами е макъзешэ пымыту 
къэкIуами. Макъзешэ а-р къызытекIа илъэныкъуэкIэ къэпхутэну нэхъ гугъущ, –
етх бзэ шIэныгъэлI цIэрыIуэ Къумахуэ М.I. Ар къызыхэкIыу щIэныгъэлIым 
къилъытэр псалъэ зэхыхьэхэм я кум къыдэхъуэ макъзешэ а-р бзэм къыщыхэхъукIа 

лъэхъэнэхэр зэхуэмыдэнкIэ зэрыхъуми зыкъомкIэ епхащ (Кумахов 1981: 48). 
Къумахуэм и IуэхуеплъыкIэр диIыгъщ абхъазыбзэ абазэбзэхэм кIэлъыплъу 
къэхутэныгъэ лэжьыгъэ куэд езыгъэкIуэкIа К.В.Ломтатидзе (1979: 76). Ахэм 
къызэралъытэмкIэ пычыгъуэ закъуэ псалъэзэхыхьэхэм я кум макъзешэ а 
къыдэувэр зы лъэхъэнэм къэхъуауэ щытми, къэхъукIэ зэхуэмыдэ яIэнкIэ 
зэрыхъум нэхъ гугъу ещI абы и тхыдэр зэхэгъэкIыныр. Щапхъэхэм зэхуеплъ: 
унэ+щхьэ>уна-щхьэ (унэм и щхьэ), ауэ жьы+(е)пщэ(н) > жьа-пщэ (жьы 
къепщэн), е бжьамий+(е)пщэ(н)>бжьамия-пщэ (бжьамийм епщэн), н.къ. 
Зэхуеплъ: Абдеж дыдэм автоматкIэ унащхьэм зыгуэр къеуащ, кхъуэщын телъыр
зэхигъэщащэу (КIыщокъуэ 2006: 285). Жьапщэмрэ бгым къех уэсымрэ
ягъэгужьея мэлхэр зэрызехьэу хуежьэри зэадэзэкъуэм яхузэтемыубыдэу 
бгъуэнщIагъым къызэрыщIэхащ (Журт 2015: 110).

3. Псалъэзэхыхьэхэм я кум зэпызыщIэ ы макъзешэ дэту къакIуэм тхыдэ 
зэхуэмыдэхэр иIэнкIэ мэхъу: а) псалъэзэхыхьэхэм я япэ Iыхьэм и лъабжьэ кIэухыу 
щытауэ: цIыху(ы)-псэ (цIыхум и псэ)<цIыхуы//цIыфы+псэ; б) макъ зэпызыщIэу 
псалъитIым я кум къыдэхъуауэ: нэхъы-щхьэ (нэхъ мыхьэнэшхуэ зиIэ, псом я 
щхьэ)<нэхъ+щхьэ; в) псалъэзэхыхьэхэм фонетикэ илъэныкъуэкIэ къыупсэлъыну 
гугъуу къыщыхъу Iуэхугъуэхэм епхауэ къэкIуэнкIэ мэхъу: тэмакъ-ы-дзэ (щIыIэм 
къишэ тэмакъ уз)<тэмакъ+дзэ, лъэс-ы-дзэ ()<лъэс+дзэ. Аргуэру сыхьэт ныкъуэ 
хуэдиз дэкIри, цIыхухэм ялъэгъуащ хьэлъэзешэ машинэ цIыкIухэр, уIэгъэхэр 
щхьэхуэу зэрылъ обозхэр, куэду къызэрыкъуэхащ лъэсыдзэр (АбытIэ 1991: 78).

4. Зи лъабжьэр ы макъзешэкIэ иух щыIэцIэхэр псалъэзэхыхьэм и етIуанэ 
пкъыгъуэу къакIуэмэ, макъзешэр покIуэдыкI. Макъхэм я къэхъукIэмрэ я 
зыужьыкIэмрэ теухуауэ къэхутэныгъэ куууэ езыгъэкIуэкIа Н.Трубецкой адыгэбзэм 
хэт макъхэм я хьэлэмэтагъым гу лъимытэу къэнакъым. Абы зэрыхуигъэфащэмкIэ 
адыгэбзэм макъзешэу (а, ы, э) къыхагъэкIхэм щыщу ы –р и къэхъукIэкIэ нэхъ 
зэхуэщIауэ зэрыщытырщ нэхъыбэрэ пыкIуэдыкIын хуей щIэхъур (Трубецкой 
1960: 108). Щапхъэхэм зэхуеплъ: лIы-жь < лIы+жьы (жьы хъуа лIы), пщы-пхъу 
< пщы+ пхъу(ы) (цIыхубзым и лIым и шыпхъу), цIыху(ы)-хъу< цIыху(ы)+хъу(ы) 
(хъулъхугъэ – щIалэ,лIы, лIыжь), н.къ. ЛIыжьыр куэдым яцIыхурт, ар шы завод 
зиIэ Куэцэ Хьэзешэт (КIыщокъуэ 2005: 127). 

5. Псалъэзэхыхьэхэм япэ Iыхьэм и лъабжьэ кIэухыр э макъзешэкIэ иухмэ, 
етIуанэ Iыхьэм и лъабжьэ кIэух ы макъзешэр покIуэдыкI. Щапхъэ: мафIэ-гу
(мафIэкIэ зекIуэ гу(ы))<мафIэ+гу(ы), шабзэ-къу (шабзэм и къу(ы)р)
<шабзэ+къу(ы), анэ-гу (анэм и гу(ы)р)<анэ+гу(ы). Зэхуеплъ щапхъэхэм: Шабзэшэ 
къакIуэр къеубыдри Шабзэкъум быдэу ныделъхьэ, Ди бэлыхьышхуэу, уей,ябгэ, 
ЩIыпIэ сэламыр узох, Уэ уи шабзэшэр нокIуэж (КIыщокъуэ 2004: 426). Езы 
Чачэ и ниткIэ илъэгъуауэ жиIэрт: духьэшыуэ хэкум исыр ирашыну мафIэгум 
щрагъэтIысхьам…(КIыщокъуэ 2005а: 648).

6. ЩыIэцIэрэ лэжьыгъэцIэрэ щызэхыхьэм, пычыгъуэзакъуэ щыIэцIэ зи 
лъабжьэр ы макъзешэкIэ иухыр япэ Iыхьэу къакIуэмэ, макъзешэр къызэтонэ. 
Щапхъэ: шы-гъажэ (уанэшхэр къызэдагъажэу ирагъэкIуэкI зэхьэзэхуэ), лъы-хэш 
(лъы хэшыныр зи IэщIагъэ), пцIы-упс (пэж жызымыIэ цIыху). 

Апхуэдэ дыдэу псалъэзэхыхьэм щызэпыщIа лъабжьэ IыхьитIми я лъабжьэ 
кIэуххэр хъума щохъу щыIэцIэрэ плъыфэцIэрэ щызэхыхьэ щыIэцIэ псалъэ 
къэхъукIэм. Щапхъэ: вы-щIэ (илъэситI-щы зи ныбжь танэхъу), гу(ы)-пцIанэ 
(гумащIэ, гущIэгъу зиIэ); гу(ы)-мащIэ (лъагъуныгъэрэ гущIэгъурэ зиIэ). Щапхъэхэм 
зэхуеплъ: Ауэрэ мащIэ дэкIа, куэди дэкIа, Кулисум матэ цIыкIур иIыгъыу жылэр 
къызэхикIухьауэ зигъэпсэхуу жыг щIагъым здыщIэсым, «шокъу» жиIэу фызым 
зи гугъу ищIа лIым ирихьэлIащ, выщIэ танэм и пщэм кIапсэ лэрыгъу ищIауэ я унэ 
ишэу (КIыщокъуэ 2007: 34). Ауэ адэкъуэш гумащIэм апхуэдэу щIимыщIар езым и 
гур къызэфIэнэнкIэ тешыныхьауэ арати, щIалэ цIыкIум дежкIэ мыгурыIуэгъуэу 
къэнащ (Къэрмокъуэ 1984: 73).

7. ПсалъэзэхыхьэкIэ гъэпса щыIэцIэхэм я кум къыдэувэ -ры- Iыхьэм 
Яковлев Н.Ф. зэпызыщIэ Iыхьэ фIищащ, ар зэпыщIа хъуа псалъитIми я лъабжьэм 
зэрыхэмыхьэр къихутэри (Яковлев 1948: 245).

ЛэжьыгъэцIэхэр омоним къэхъуу зэхэмызэрыхьын папщIэ, –ры-
псалъэзэпыщIэм макъзэблэхъу къалэн щегъэзащIэ, мыхьэнэ гуэри псалъэхэм 
химылъхьэми, – къыщIегъур адэкIэ Щэрдан А.Хь. и къэхутэныгъэхэр 
щапхъэхэмкIэ щIигъэбыдэурэ: пэ-ры-тын (IэнатIэ, лэжьыгъэ гуэр бгъэдэтын), ауэ 
пэ-тын (зыгуэрым елIэлIэн, зэман егъэхьын) (Шарданов 1999:149). 

ПсалъэзэпыщIэ –ры-м адыгэбзэхэм зэдай лексикэм куэдрэ ущрохьэлIэ, – етх 
Къумахуэм. Зэхуеплъ: ку-ры-т (и кум ит), лъэ-ры-хь (хэлъ-хэсу щымыту зи лъэкIэ 
къэзыкIухь; лъэкIыныгъэ зиIэ, къару зыхэлъ). (Хьидэ)Къыхуэпэж, сыт ищIыскIи 
узыщыгугъ хъун зылI лъэрызехьэ зыщIигъущ, пIалъэ лъэпкъ къыхимыгъэкIыжыуи 
кIуэщ, Гуащэкъарэ къихьри ежьэжащ (Хьэх 2013: 43).

ЩIэныгъэлI цIэрыIуэ Къумахуэм и къэхутэныгъэ лэжьыгъэхэм 
къызэрыхэщымкIэ, зэпызыщIэ -ры-р сонант й-м къытекIауи куэдрэ 
урохьэлIэ. Щапхъэхэм зэхуеплъ: гу-йы-х, гу-ры-х (шынагъуэ, псэр зыщыщтэ). 
ЗэрыгурыIуэгъуэщи, й:р макъзэблэхъур а щIыкIэм тету гъэпса щыIэцIэ псоми 
щекIуэкIкъым, зы зэманым псалъэхэр псори зэуэ къэхъуауэ зэрыщымытым 
къыхэкIыу, етх Къумахуэм (Кумахов 1989: 56).

Дызытепсэлъыхь Iуэхугъуэм теухуауэ щIэныгъэлIхэм я IуэхуеплъыкIэхэр 
къыщIыхэтлъытэр псалъэзэпыщIэ –ры-р зыхыхьэу къэхъу щыIэцIэхэм щекIуэкI 
макъзэблэхъу зэхуэмыдэхэр нэхъ наIуэ къэхъун папщIэщ. Абы ипкъ иткIэ 
зэпызыщIэ -ры-кIэ къэхъуа щыIэцIэхэр гуп щхьэхуэ-щхьэхуэу бгуэш хъунущ:

Псалъэзэхыхьэхэм –ры- зэпызыщIэ дэувэу нэхъыбэ дыдэу дызрихьэлIэр 
щыIэцIэхэмрэ плъыфэцIэхэмрэ лъабжьэпэншэ лэжьыгъэцIэхэм япыувэурэ 
гъэпсыкIэ зэхэлъ яIэ хъуауэ къакIуэ щыIэцIэхэрщ. Щапхъэ: щабэ-ры-
кIуэ<щабэ+ры+кIуэн (макъ, Iэуэлъауэ иримыгъэщIу зекIуэ). ЩабэрыкIуэ мэз 
кIуэрей (Къуажэхь). 

ЩыIэцIэрэ лъабжьэпэншэ лэжьыгъэцIэрэ псалъэзэпыщIэ –ры-кIэ зэпхауэ 
къыщыкIуэхэм деж лъабжьэужь –ж къащыпыувэ щыIэщ: IуэрыIуэтэж< 
Iуэ+ры+Iуэтэ+ж (жьэкIэ яIуатэурэ къекIуэкI хъыбар). Зым шхьэкIэ Къэзаным и 
псынэ жаIэ, адрейм зэреджэр Псынэ гъуагъуэщ, ещанжми Иныжь нэпс фIащащ, 
IуэрыIуэтэжу мыхъумэ, а цIэхэр къызытекIамрэ ахэр щыфIаща зэманымрэ 
ищIэжу жылэ кIыхьым зы цIыхуи дэсыжтэкъым (Журт 2006: 94).

ЩыIэцIэрэ плъыфэцIэрэ –ры- псалъэзэпыщIэмкIэ зэпхауэ къэхъу щыIэцIэхэм 
лъабжьэ кIэух макъзешэхэр къыщызэтенауэ куэдрэ урохьэлIэ. Щапхъэ: жьэ-
ры-Iэзэ <жьэ+ры+Iэзэн (жьакIуэ, псэлъэкIэ Iэзэ). (Къуэшырокъуэ Дахэлинэ)
…Яхэтт къулыкъущIэхэм зыхуей псори яхуищIэу, жиIэри яфIэщ ищIыфырт, 
жьэрыIэзэти (Хьэх 2013: 89).

 Псалъэзэхыхьэхэм щыIэцIэрэ лэжьыгъэцIэрэ -ры- псалъэзэпыщIэ я кум 
дэту къыщыкIуэм дежи лъабжьэ кIэух макъзешэхэр куэдрэ хъума мэхъу. 
Щапхъэ: махуэ-ры-лажьэ <махуэ+ры+ лэжьэн (махуэкIэ лажьэ), дыгъэ-ры-жьэ 
<дыгъэ+ры+исын (дыгъэм ижьа, иса), лъакъуэ-ры-гъажэ < лъакъуэ+ ры+гъажэ 
(тесу лъакъуэкIэ ягъэкIэрахъуэурэ къызэражыхь машинэ), н.къ. Щапхъэ: Ганнэ и 
макъым зримыгъэIэту, зэрихабзэу, щабэу икIи гуапэу и нысэгъум къыгуригъэIуат 
лъакъуэрыгъажэр зэрыспортыр, уи Iэпкълъэпкъыр зэрызэригъэкIынур, нэгъуэщI 
зэран къызэримыхьынур (АбытIэ 1991: 94). 

ЛэжьыгъэцIэ лъабжьэм къытригъэзэжурэ зэпызыщIэ –ры-м зэрипхыу куэдрэ 
къэхъукIэцIэ къыщагъэщI щыIэщ. Зэхуеплъ щапхъэхэм: жэ-ры-жэ (жэ защIэкIэ); 
кIуэ-ры-кIуэ (зэрыкIуэм хуэдэурэ). (Долэт)…Жылэ къызэхуэсар зэрызехьэу
Щэрданхэ я унэм ешэ, дзэ иришэжауэ зауэм Iуишэ хуэдэу, жэрыжэу здэжэм 
унафэ мыщхьэпэр ищIу: – ФынакIуэ, маржэ! (КIыщокъуэ 2005: 254). Езы Жансэхъуи 
кIуэрыкIуэм тету, и словарым иплъэрт, псалъэ гуэрым лъыхъуэу (КIыщокъуэ 
2005а: 613). 

Дзыгъуанэ Р.Хь. Адыгэбзэм псалъэзэхыхьэкIэ къэхъуа цIэхэм щекIуэкI макъзэблэхъухэр

Къытезыгъэзэж етIуанэ Iыхьэм гъэпсыкIэ зэхэлъ иIэ хъункIэ мэхъу. Апхуэдэхэм 
деж макъзэблэхъухэр псалъэ лъабжьэ кIэуххэм къыщымыхъуу къанэркъым. 
Щапхъэхэм зэхуеплъ: Iуэ-ры-Iуэ-дз (шэрыуэу псалъэ, гушыIэрей), гъуэ-ры-гъуа-
пщкIуэ (зызыгъэпщкIуахэр зым къилъыхъуэу зэрыджэгу сабий джэгукIэ), гъуэ-
(гъуэ-ры-гъуэ – чэзууэ – гъэкIэщIа гъэпсыкIэ зиIэ лэжьыгъэцIэ лъабжьэщ), -ры- 
зэпызыщIэ Iыхьэщ, -пщкIуэ (зыгъэпщкIун – укъамылъагъуу къуэгъэнапIэ зыщIын –
гъэкIэщIа гъэпсыкIэ зиIэ лэжьыгъэцIэ лъабжьэщ). Iуэ- (Iуэтэн – зыгуэр жыIэжын –
гъэкIэщIа гъэпсыкIэ зиIэ лэжьыгъэцIэ лъабжьэщ), -ры- зэпызыщIэ Iыхьэщ, -дз- 
(дзын – зыгуэр утIыпщын – гъэкIэщIа гъэпсыкIэ зиIэ лэжьыгъэцIэ лъабжьэщ). 

ЩыIэцIэрэ пычыгъуэзакъуэ лэжьыгъэцIэ лъабжьэрэ –ры- псалъэзэпыщIэкIэ 
зэпхауэ къыщыхъухэм деж, лэжьыгъэцIэ лъабжьэм макъзешэр покIуэдыкIри, 
макъ дэкIуашэкIэ иухыу къокIуэ. Щапхъэ: бгы-ры-с < бгы+ры+исын (бгылъэ 
щIыпIэхэм щыпсэухэр); шэ-ры-пI <шэ+ры+пIын (зи шырыр, зи быныр шэкIэ 
зыпI псэущхьэ, п.п., жэм, аслъэн, дыгъужь); бгы-ры-пх< бгы+ры+пхэн (бгыр 
зэрыщIапхэ, п.п., фэ, щэкI сыт хуэдэхэм къыхэщIыкIауэ), щIыIэрыс<щIыIэ+ры+(и)
сы(н) (хуабэ зыфIэфI), н.къ. Щапхъэхэм зэхуеплъ: Дыгъэр зытепсэ лъэныкъуэмкIэ 
щызыхэт жыгейхэм я щхьэкIэм щызэхуэсат нэхъ бзу щIыIэрысу мычэму хуабапIэ 
лъыхъуэхэр (АбытIэ 2005:28). Бгырысхэм жаIэу сощIэ тхыдэ, Блэм цIыхур дэнэ 
щыхуэзами (Имыхуу си гум илъщ ар быдэу) КъоувыIэр дыгъэр уэгум къиплъу 
(КIыщокъуэ 2004а: 56).

ПсалъэзэпыщIэ –ры-м пыт макъзешэр пыхуауэ зэзэмызэххэ къыщыкIуэ щыIэщ. 
Щапхъэ: гъы-р-нэIу (гъыринэ, куэдрэ гъы е гъа). АпщIэндэхукIэ жьыIурыхьэгъуэ 
зыгъуэтыжа Аннэ Сергеевнэ и нэ гъырнэIухэмкIэ Володя гуапэу къеплъурэ, 
щIэгумэщIар къыжриIэжащ (Кхъуэхъу 1980: 67 ). 

ГъэщIэгъуэнщ кIахэбзэм псалъэзэхыхьэхэр зэпызыщIэ –ры-м нэгъуэщI 
макъзешэ (э) пыту къызэрыщыкIуэр. Щапхъэхэм зэхуеплъ: къэбэрдей-
шэрджэсыбзэм – пхъу-ры-лъху, ауэ кIахэбзэм – пхъу-рэ-лъф < пхъу+ры=лъху//
пхъу-рэ-лъф (уи пхъум и бын) (Дзуганова 2016: 86). Щапхъэ: Къетау выфэр 
фэдэн псыгъуэ цIыкIуу иригъабзэри бэлыхьу кIыхь ящIа нэужь, унафэ ищIащ: 
Иджы фыкIуэ си благъэм дежи, мы кIапсэм къиубыд щIыр къыпыфчи, мыр уи 
пхъурылъхум ептар аращ жыфIи схужефIэ (КIыщокъуэ 2006а: 62).

Къэхутэныгъэ лэжьыгъэ едгъэкIуэкIамкIэ адыгэбзэм псалъэзэхыхьэкIэ 
къэхъуауэ хэт щыIэцIэ лIэужьыгъуэхэм псоми уакIэлъыплъыныр къыпху-
зэщIэубыдэнукъым. Мы лэжьыгъэм нэхъыбэрэ бзэм къыщыкIуэ псалъэзэхы-
хьэкIэ къэхъуа щыIэцIэхэр, абыхэм къыщыхъу аблаут лIэужьыгъуэхэмкIэ 
гуп-гуп тщIыуэрэ дыкIэлъыплъащ. ПсалъэзэхыхьэкIэ къэхъу щыIэцIэхэр зы 
аблаут лIэужьыгъуэм зэримызагъэр наIуэщ. Абы щхьэусыгъуэ куэд иIэщ. Ахэр 
зэхэбгъэкIынри лэжьыгъэ тыншкъым. Япэрауэ, псалъэзэхыхьэ къэхъукIэм и 
тхыдэр жыжьэ къыщежьэкIэ, псалъэзэхыхьэкIэ къэхъуа щыIэцIэхэр бзэм лъэхъэнэ 
зэхуэмыдэхэм къыхыхьащ. ЕтIуанэу, зэпымыууэ зызыужь бзэм зы жыпхъэм иту 
псалъэщIэхэр къыхыхьэркъым. АдэкIэ псалъэхэр щызэхыхьэкIэ абы къыщыхъу 
фонетикэ зэхъуэкIыныгъэхэри къыхэлъытэн хуейщ, н.къ. Абыхэм дэтхэнэми 
куууэ узэгупсысын хуей лэжьыгъэ хэлъщ. 

